
জঙ্ঘাসুৰ বধ





ইভিতি সিভিতি টানাটানি কৰে দুই।

ৰাক্ষসৰ পৰাক্ৰম ভীম সম নুই॥

মনত গুণিয়া ভীমে উপায় চিন্তিলা।

শিশুবুদ্ধি এক তান মনত পৰিলা॥ ২০৫

আগে বল দিয়া টানি পাছে এৰি দিলা৷

শাল বৃক্ষ সমে ৰাজা নিঢলে পৰিলা॥

আথে বেথে অন্য তৰু লৈলা বৃকোদৰ।

দুনাই দুইৰো ঘোৰ মিলিল সমৰ॥ ২০৬

পূৰ্ব্বে যেন যুদ্ধ ভৈল বলী বাসৱৰ।

সেহিমতে যুজে জঙ্ঘাসুৰ বৃকোদৰ॥

গদা-যুদ্ধে যুজিলন্ত চৈদ্ধ দণ্ডমান।

ভাগৰিলা দুই বীৰ পীড়া পায় টান॥ ২০৭

একখণ্ড শিলা জঙ্ঘাসুৰে আলাগিয়া।

মহাকোপে প্ৰহাৰিলা ভীমক লাগিয়া॥

ভীমেও হানিলা একগোট বিপৰীত।

ঠেকা লাগি দুই গোট ভৈল চূৰ্ণাকৃত॥ ২০৮

তাত পাছে দুইগোট ইন্দুৰ পৰিলা।

অসুৰৰ গাৱে পৰি উফৰিয়া গৈলা॥

সৈন্যত পৰিলা যায় শিল ভয়ঙ্কৰ।

দুইলক্ষ সেনা মৰি গৈল যমঘৰ॥ ২০৯

আৰো একখণ্ড শিলা হৰিষে হানিলা।

ভীমসেনে গদা ধৰি বাটতে ভাঙ্গিলা॥

